
Quae dum ita struuntur, indicatum est apud Tyrum indumentum regale 
textum occulte, incertum quo locante vel cuius usibus apparatum. 
ideoque rector provinciae tunc pater Apollinaris eiusdem nominis ut 
conscius ductus est aliique congregati sunt ex diversis civitatibus multi, 
qui atrocium criminum ponderibus urgebantur. 

Accenderat super his incitatum propositum ad nocendum aliqua mulier 
vilis, quae ad palatium ut poposcerat intromissa insidias ei latenter 
obtendi prodiderat a militibus obscurissimis. quam Constantina exultans 
ut in tuto iam locata mariti salute muneratam vehiculoque inpositam per 
regiae ianuas emisit in publicum, ut his inlecebris alios quoque ad 
indicanda proliceret paria vel maiora. 

Et hanc quidem praeter oppida multa duae civitates exornant Seleucia 
opus Seleuci regis, et Claudiopolis quam deduxit coloniam Claudius 
Caesar. Isaura enim antehac nimium potens, olim subversa ut rebellatrix 
interneciva aegre vestigia claritudinis pristinae monstrat admodum pauca. 

